
УЎТ: 631.171

ТЕХНОЛОГИК ЖАРАЁНЛАРНИНГ НАЗОРАТИ 
ТАҲЛИЛИ ВА ЯХШИЛАШ ЙЎЛЛАРИ

Аннотация. Мақолада қишлоқ хўжалигида меҳнат ресурсларини тежайдиган ва меҳнатнинг ижодий таркибий 
қисмини оширадиган инновацион техника ва технологиялар таҳлили, қишлоқ хўжалиги техникаларида параллел 
ҳаракатланиш тизимини қўллашнинг афзалликлари келтирилган.

Аннотация. В статье приведены анализ инновационной техники и технологии повышающий составной части 
творческого труда и сбережения трудового ресурса в сельском хозяйстве, преимущества применение системы 
параллельного движения сельскохозяйственной техники.

Аnnotation. The article presents an analysis of innovative techniques and technologies that increase the component 
of creative work and saving labor resources in agriculture, the advantages of using a system of parallel movement of 
agricultural machinery.

Кириш. Ҳозирги кунда глобал миқёсда инсон фаоли-
ятининг деярли барча соҳаларида рақамли технология-
лардан фойдаланиш тез суръатлар билан ривожланиб 
бормоқда. Қишлоқ хўжалиги ҳам бундан мустасно эмас. 
Шу боис, мамлакатиизда ҳам сўнгги йилларда тармоқда 
рақамли иқтисодиётни ривожлантиришга алоҳида 
аҳамият бериляпти. Президентимиз мазкур йўналишга 
доир “Рақамли Ўзбекистон-2030 стратегиясини тасдиқлаш 
ва уни самарали амалга ошириш чора-тадбирлари 
тўғрисида”ги қарорни имзолади. Стратегияни амалга 
ошириш доирасида кенг кўламли тадбирлар режалаш-
тирилган, Вазирлар Маҳкамасининг “Ўзбекистон Ре-
спубликаси агросаноат мажмуи ва қишлоқ хўжалигида 
рақамлаштириш тизимини ривожлантириш чора-тадбир-
лари тўғрисида”ги қарорида тармоқнинг устувор вазифа-
лари ўз ифодасини топган.

Жадал суръатларда ривожланиб бораётган Ўзбекистон 
Республикасининг ривожланишдаги жадаллик йўлига ўтиши 
юртимизда рақамли иқтисодиётни ва ахборот технологияла-
рини ривожлантириш, илмий салоҳиятини ошириш, илмий-
техник жараённи тезлаштириш, импорт ўрнини босувчи ва 
экспортбоп хомашё материаллар ишлаб чиқариш ҳамда сано-
атнинг айрим соҳаларини маҳаллийлаштириш ҳисобланади. 
Ўзбекистонда машинасозлик саноатининг жадал суратдаги 
ижтимоий-иқтисодий ўсиши мавжуд технологик жараёнларда 
энергия ва ресурсларни тежаш, фойдаланиш хоссаларига эга 
бўлган мавжуд ишлаб чиқариш услубларини такомиллашти-
ришни белгилаб беради.

Муаммонинг қўйилиши. Аҳолининг хаёт даражаси ва 
сифати ошиши, хорижий компанияларнинг ички бозорга кириб 
келиши озиқ-овқат бозорида рақобатни кучайтириб, қишлоқ 
хўжалигини ташкил этишга, маҳсулот ишлаб чиқаришни 
кўпайтириш, технологик жараёнларни такомиллаштириш, 
маҳсулот таннархини пасайтириш, сифатини ошириш, янги 
ривожланиш тамойилларини излашга мажбур қилади. Бундай 
шароитда қишлоқ хўжалигида меҳнат ресурсларини тежай-
диган ва меҳнатнинг ижодий таркибий қисмини оширадиган 
инновацион техника ва технологияларни тадбиқ этиш алоҳида 
аҳамият касб этади.

Тадқиқот услуби ва натижалари. Ўтган асрнинг охирида 
қишлоқ хўжалигида “Аниқ қишлоқ хўжалиги” атамаси фаол 
тилга олинди. Турли манбаларда сиз унинг номини коорди-
ната ёки аниқлик сифатида ҳам топишингиз мумкин. Аниқ 
қишлоқ хўжалигини жорий этиш тракторлар, комбайнлар, 
пуркагичларга қуйидаги замонавий рақамли тизимлар ва иш 
жараёнини масофадан туриб бошқарадиган ҳамда назорат 
қиладиган махсус жиҳозларни ўрнатишни талаб қилади:

– ҳар қандай объектнинг ер юзасида жойлашган жойини 
юқори аниқлик билан аниқлаш имконини берувчи жойлашиш-
ни аниқлаш тизими;

– максимал аниқлик ва минимал “кераксиз” ҳаракатлар би-
лан дала ишларини (шудгорлаш, чизеллаш, экиш, қаторга иш-
лов бериш, ўғитлаш ва пестицидлар, ўрим-йиғим) бажаришга 
имкон берувчи параллел ҳаракатланиш тизими, шунингдек, 
агротехнологик операцияларни кечалари кундузгидек сама-
рали ва аниқлик билан бажариш имконияти;

– географик ахборот тизими, яъни барча мавжуд маъ-
лумотларни турли форматларда, қатламларда ва турли 
манбалардан, шу жумладан, турли сенсорлар ва мутахассис-
ларнинг эксперт баҳолари маълумотларини бирлаштирадиган 
дастурий таъминот;

– ўзгарувчан дозалаш учун ускуналар (тақсимлагич, 
сеялка, култиватор-ўсимлик озиқлантирувчи, пуркагичга 
ўрнатилган). 

Хорижий амалиёт кўрсатганидек, аниқ деҳқончилик билан 
даланинг ҳар бир квадрат метридан оқилона фойдаланиш 
натижасида иш самарадорлигини сезиларли даражада оши-
риш, моддий ресурсларни тежаш ва атроф муҳитга салбий 
таъсирини камайтириш мумкин. Бунинг учун замонавий 
технология, борт компютери, ерни ўлчаш тизимлари, дала-
нинг хилма-хиллигини, зарур ўғит миқдорини аниқлайдиган 
қурилмалар, шунингдек, ўсимликларнинг ўсиши ва ривож-
ланиши, ҳосилдорлигини автоматлаштирилган хисоб-китоб 
қилиш зарур.

Аниқ координатали қишлоқ хўжалиги тамойилларини 
тушуниш учун, биринчи навбатда, унинг нима эканлигини ва 
фермерлар учун нима афзалликлари борлигини аниқлаш 
керак. Бу усул аниқ деҳқончилик деб ҳам аталади. Бу ахборот 
технологиялари (IT) ёрдамида далаларда экинларнинг ташқи 
ва ички ўзгарувчанлигини кузатиш, ўлчаш ва уларга жавоб 
беришни ўз ичига олган тушунчадир.

Аниқ қишлоқ хўжалигини амалга ошириш ўзида жуда кўп 
элементларни мужассамлаштирган, аммо уларни умумий 
ҳолда учта босқичга бўлиш мумкин:

– хўжалик, дала, экин ва ҳудуд бўйича маълумотларни 
йиғиш;

– маълумотларни таҳлил этиш ва тегишли ечимларни 
қабул қилиш;

– ечимларни агротехнологик жараёнларда юқори 
аниқликда амалга ошириш.

Аниқ деҳқончилик ўзида глобал жойлашиш (GPS) ва 
геоахборот (GIS) тизимлари, ҳосилдорлик мониторинги 
(Yield Monitor Technologies), ўзгарувчан меъёр технологияси 
(Variable Rate Technology) ва ерни масофавий зондлаш усул-

ларини мужассамлаштирган бўлиб, бунда қуйидаги асосий 
компонентлардан фойдаланилади: 

фазовий маълумотларни тўплаш тизими (масофадан 
туриб ерни зондлаш, ер усти аналитик усуллари); 

жараёнларнинг бажарилишини фазовий назорат қилиш 
тизими: навигация қурилмалари ва сенсорли датчиклар.

Аниқ координатали қишлоқ хўжалигини қўллаш натижа-
сида қуйидаги асосий натижаларга эришилиши аниқланган:

1. Сарф-харажатларни оптималлаштириш;
2. Қишлоқ хўжалиги экинлари ҳосилдорлиги ва ҳосил 

сифатини ошириш;
3. Қишлоқ хўжалигининг атроф-муҳитга зарарли таъсирини 

камайтириш;
4. Ерларнинг сифатини ошириш;
5. Қишлоқ хўжалигини бошқаришни маълумотлар билан 

таъминлаш.
Аниқ координатали қишлоқ хўжалигининг навбатдаги ри-

вожлантирилиши бу параллел ҳаракатланиш тизимининг иш-
лаб чиқилиши бўлди. Бу тизим интеллектуал қишлоқ хўжалиги 
тизимлари ичида энг кам сарф-харажат талаб этадиган ва 
самараси бирданига кўринадиган тизим бўлиб турибди.

GPS тизими фазодаги камида 3та сунъий йўлдош алоқаси 
асосида ерда турган объект, яъни қишлоқ хўжалиги техника-
сининг координаталарини аниқлаб беради. Бундан ташқари 
қишлоқ хўжалиги техникасининг ҳаракати координаталарини 
белгилаш ҳам мумкин. Ҳозирда қишлоқ хўжалиги техникала-
рида юқоридаги назарий принципларга асосланган параллел 
ҳаракатланиш тизими кенг қўлланилиб бормоқда.

Параллел ҳаракатланиш тизими – механизаторга агрегат-
ни бошқаришни енгиллаштириш имконини берадиган тизим 
бўлиб, қуйидаги схема бўйича ишлайди: 

–қишлоқ хўжалиги машинасининг жорий координатасини 
аниқлаш;

– кабинадаги таблода белгиланган маршрутдан четла-
шишни кўрсатиш; 

– агрегатнинг ҳаракатини тўғрилаш учун рулни буриш 
(1-расм).

Параллел ҳаракатланиш тизими тупроққа ишлов бериш, 
экиш, ўғит солиш, касаллик ва зараркунандаларга қарши 
дори пуркаш ва ҳосилни йиғиштириш жараёнларини бажа-
риш аниқлиги ва самарадорлигини оширишга имкон беради.

Техникалардаги навигациянинг аниқлиги агрегатлар ўтиши 
оралиғида қайта ишлов бериб ўтилган ва ишлов берилмай 
қолган зоналарни тўлиқ бартараф этишга имкон бериб, на-
тижада уруғлик, ўғит, кимёвий дори воситаси ва ёнилғини 
тежаш имконини беради.

Техникаларни бошқараётган операторларнинг жисмоний 
толиқиши ва руҳий зўриқишини камайтиради, кўриш қийин 
шароитларда ва тунги вақтда ҳам аниқ бажариш имконини 
беради, қишлоқ хўжалигидаги технологик жараёнлар тез ва 
сифатли бажарилади.

Уруғлик, ўғит, кимёвий дори воситаси ва ёнилғи тежа-
лиши ҳисобига тизим ресурстежамкор ҳисобланади. Аниқ 
навигация ҳисобига бошланғич технологик излар бузилиб 
кетмайди. Тизим агрегатнинг олдинги ҳаракат траекториясини 
аниқ эслаб қолади ва қайрилиб кейинги ишлов бериладиган 
зонадан тушганда механизаторга олдинги юрилган изга аниқ 
параллел ҳаракатланиш имконини беради.

Параллел ҳаракатланиш тизимининг дори воситаларини 
пуркашдаги асосий афзаллиги ишлов берилмаган зоналар 
ёки қайта ишлов берилган зоналарни минимал бўлишини таъ-
минлашдир. Бу тизимнинг самараси айниқса кенг қамровли 
техникалар қўлланилганда ёки техника воситалари қийин 
кўриш шароитида ишлатилганда янада яққол намоён бўлади.

Хулоса. Республикамиз қишлоқ хўжалигида “Аниқ коор-
динатали қишлоқ хўжалиги”ни жорий этиш орқали даланинг 
ҳар бир квадрат метридан оқилона фойдаланиш натижасида 
иш самарадорлигини сезиларли даражада ошириш, моддий 
ресурсларни тежаш ва атроф муҳитга салбий таъсирини 
камайтириш мумкин. 

Параллел ҳаракатланиш тизимини жорий этиш орқали 
агрегатлар ўтиши оралиғида қайта ишлов бериб ўтилган ва 
ишлов берилмай қолган зоналарни тўлиқ бартараф этишга 
имкон бериб, натижада уруғлик, ўғит, кимёвий дори воситаси 
ва ёнилғини тежайди, операторларнинг жисмоний толиқиши 
ва руҳий зўриқишини камайтиради, кўриш қийин шароитларда 
ва тунги вақтда ҳам технологик жараёнлар тез ва сифатли, 
аниқ бажариш имконини беради.

Шавкатжон АБДУРОХМОНОВ, РhD, доцент, 
Шохидахон АБДУРАХМОНОВА, ассистент,

Жавохир ФАЙЗУЛЛАЕВ, талаба,
“ТИҚХММИ” МТУ.

1-расм. 
Параллел 

ҳаракатланиш 
тизимининг 

ишлаш 
принципи.

